
NR 6 (158), czeRwińc 2022

Òlga Kùklińskô Klasa II-III spòdleczny szkòłë
(2 ùczbòwé gòdzënë)

Dzél 10. Lëst

Za nama séwnik, rujan, lëstopadnik, gòdnik, stëcznik, 
gromicznik, strëmiannik, łżëkwiat, môj i… kùreszce 
mómë czerwińc! Je to miesąc bez dzecë baro ùlëdóny. 
Ni ma sã co jima dzëwòwac. Chto z dozdrzeniałëch 
nie żdôł dôwni na kùńc szkòłowégò rokù? Chto nie 
mëslôł ò latnëch feriach, wanogach, przigòdach? 
Je to równak nôlepszi czas na pòdrechòwanié swòji 
wiédzë i  ùmiejãtnosców dobëtëch òb czas nôùczi. 
Sprawdzymë, czegò bez mijający szkòłowi rok më 
sã naùczëlë ò pòstacach wëstãpùjącëch w  kaszëb-
sczi mitologie.
Chtos òstawił dlô nômniészich czëtińców „Pòmeranii” 
wôżny lëst. Wôrt je gò z ùczniama przeczëtac. Rôczimë 
serdeczno!

2 czerwińca 2022 r.

Kòchóné dzecë!

Sedzymë razã z  kaszëbsczima krôsniãtama na łące 
pòd lasã i  ju za Wama żdajemë! Zazérómë czasã na 
stegnë prowadzącé z  kaszëbsczich gardów i  wsów 
z  nôdzeją, że chtos do nas cygnie z  wanogą. Bez 
całi rok cerplëwie jesmë rëchtowelë rozmajité jigrë 
i niespòdzónczi, cobë òb lato na Kaszëbach nicht nie 
wiedzôł, co to je jimra. W kòżdim nórcëkù Kaszëb 
chtos z  najégò karna bãdze miôł starã, żebë dzecë 
pòtkała jakôs fejn przigòda. W lese mdzemë żdac 
na Waji we dwòje: jô – Bòrowô Cotka i  mój bracyna 
Bòrówc. Nad mòrzã czë na òkrãce mòżeta pòtkac 
Klabaternika, pò kaszëbsczich stegnach bãdze wa-
nożił Rugan, a wszãdze, gdze mdą ògniszcza, mùzyka 
i tuńce, pòkazac sã mòże Jigrzan. Gòstk zadbô ò sze-
rok w swiece znóną gòscynnosc kaszëbsczich chëczi 
dlô kòżdégò òdwiédzającégò, a  Grzenia bãdze miôł 
starã ò bëlny latny spik. Leno na Jablóna zważôjta – 
òn ùwôżno dozérô ògrodów i  sadów, i  nie szpòrtëje 
z  niszczotnikama. Më, pòstace z  kaszëbsczi mitolo-
gie, baro chcemë sã z Wama pòtkac, dëcht wszãdze, 
gdze je to mòżebné. 

Pò całim rokù nôùczi przëszedł czas na spraw-
dzenié, co Wa ò nas wiéta, bò më ò Waji baro wiele. 

Mómë nôdzejã, że latosé ferie mdą widzałé i redosné, 
a téż bezpieczné. Nie zabôczta ò reglach zabawë nad 
wòdą, w  lese czë na gbùrstwie. Zważôjta na dzëczé 
zwierzãta i rozmajité roscënë. Żëczimë Wama wiele 
słuńca i ùsmiéwkù bez całé lato. Më (a téż krôsniãta) 
ju tuwò za wama żdajemë! 

Do ùzdrzeniô!
Bòrowô Cotka

Céle ùczbë:
•	 bògacenié i rozwijanié słowiznë sparłãczony z pòstacama 

z kaszëbsczi mitologie,
•	 rozwijanié ùmiejãtnoscë czëtaniô tekstu ze zrozmienim,
•	 rozwijanié ùmiejãtnoscë pisaniô lëstów i pòcztowëch 

kôrtków;

Pòdrobné céle:
Ùczéń...
•	 rozmieje òpòwiedzec, ò czim je lëst,
•	 wëmieniwô pòstace znóné z kaszëbsczi mitologie,
•	 czëtô i gôdô pò kaszëbskù,
•	 rozmieje napisac krótczi lëst,
•	 twòrzi kôrtkã z pòzdrówkama;

Metodë robòtë
kôrbiónka i  zadôwanié pëtaniów, robòta z  tekstã, pla-
sticznô robòta, słëchanié, spiéwanié, pisanié
Fòrmë robòtë
indiwidualnô, razã z klasą
Didakticzné materiałë
krédczi, mazaczi, wëczk na wspòminczi, tekst lëstu òd 
Bòrowi cotczi, kùwertë na lëstë, pòcztowé kôrtczi, ksąż-
ka Ùcz sã jãzëka z  kaszëbsczima nótama, kôrtë prôcë 
(Dodôwczi), tôfla
Bibliografiô 
Aleksandra i Dariusz Majkòwscë, Ùcz sã jãzëka z kaszëb-
sczima nótama, wëd. Kaszëbskò-Pòmòrsczé zrzeszenié, 
2021 r., s. 107.

KlAsA II-III sPÒDlECzNY szKÒłë

Òlga Kùklińskô
mieszkô w Jezerzim (gm. Kôłczëgłowë), szkólnô 
kaszëbsczégò i  pòlsczégò jãzëka w Spòdleczny 
Szkòle w Łubnie.

CYG ÙCZBË

1. Szkólny pò przëwitanim sã ze szkòlôkama rôczi jich, 
abë pòrëchòwelë, kùli jesz dni jima òstało do kùńca 
szkòłowégò rokù. wôrt je zazdrzec w  kalãdôrz 
i  pòwtórzëc pòzwë miesąców òd séwnika do 
czerwińca, a  téż mòżna pòprosëc ùczniów ò jich 
wspòminczi z  tegò czasu. Mòżna do tegò zadaniô 
wëzwëskac wëczk na wspòminczi i do niegò włożëc 
kôrtczi z  krótczima infòrmacjama abò malënkama 
sparłãczonyma z tima wspòminkama.

2. Pò òdczëtanim i  òbezdrzenim wspòminków ze 
szkòłowégò rokù szkólny dôwô kòżdémù ùczniowi 
krëjamny lëst. Nôprzód szkòlôcë czëtają gò cëchò 
sómno, a pózni szkólny czëtô gò głosno. 

3. Szkólny zadôwô szkòłownikóm pëtania sparłãczoné 
z tekstã:
•	 Òd kògò je nen lëst (òd Bòrowi cotczi)?
•	 Ò co òna prosy (ò rozwôgã òb czas latnëch feriów)?
•	 Gdze rôczi dzecë (na wanogã pò Kaszëbach)?

4. Pòstãpno szkólny prosy ò napisanié krótczégò lëstu 
z  pòzdrówkama dlô Bòrowi cotczi. Tekst mòżna 
pòspólno wëmëslec i napisac na tôflë. Lëst mòżna jesz 
przëòzdobic malënkama i wsadzëc do prôwdzëwëch 
kùwertów. w tim placu wôrt pòkazac ùcznióm rozmaji-
té pòcztowé kôrtczi z pòzdrówkama (nôlepi z kaszëb-
sczima elementama).

5. Przëszedł czas, abë przëbaczëc pòzwë pòstaców 
z  kaszëbsczi mitologie, jaczé ùczniowie pòznelë 
w tim rokù: Bòrowô cotka, Bòrówc, Grzenia, Gòstk, 
Jigrzan, Rugan, Klabaternik, Jablón i  krôsniãta. 
Szkólny czëtô krótczé infòrmacje ò pòstacach, a za-
danim ùczniów je òdgadnąc, do jaczégò przedstôw-
cë kaszëbsczich legendów òne pasëją, zapisac jegò 
miono na kôrtce i chùtkò pòdniesc rãkã do górë. 

Przikładë òpisënków:
•	 Dobri kaszëbsczi dëch, chtëren je baro robòcy 

i stolemny. Dzãka niemù Kaszëbë są baro piãkné, 
òbarniwô wszëtczich artistów, òsoblëwie tëch, 
co chwôlą snôżotã Kaszëb (Rugan).

•	 Òbarniwają lasową zwierzënã (Bòrowô cotka, 
Bòrówc).

•	 Dobri dëch gòscynnoscë. wëzdrzi jak stôri chłop, 
z sëwą, długą brodą, a mieszkô w gòscynnëch 
chëczach (Gòstk).

•	 To kaszëbsczi dëch spikù, chtëren sëpie lëdzóm 
w òczë zaczarzonym piôskã abò makã (Grzenia).

•	 Są baro malinczé, lubią sã bawic a  psocëc, 
mieszkają w lëdzczich chëczach (krôsniãta).

•	 Dëch tuńców i dobri zabawë (Jigrzan).
•	 Kradzélc brzadu (Jablón).
•	 Na òkrãce pòkazëje sã z młotkã w rãce (Klabaternik).

6. Pò tëch wëzgódkach szkólny rozdôwô ùczniom kôrtë 
prôcë z zadaniama òd Bòrowi cotczi (Dodôwk 1 i 2). 
Bôczënk: Hewò są òdpòwiedzë do kôrtë prôcë nr 2: 
jabkò – Jablón, rubzak – Rugan, krôsniã, bôt – Klaba-
ternik, jéż – Bòrówc, ògniszcze – Jigrzan.

7. Pò rozwiązanim i  sprawdzenim zadaniów na kôrce 
prôcë szkólny prosy szkòłowników, abë òb czas lat-
nëch feriów próbòwelë nalezc jaczés szlachë kaszëb-
sczich dëchów, jeżlë mdą wanożëc pò Kaszëbach. 
Mòże òdwiedzą jaczi plac sparłãczony z kaszëbsczima 
legendama, ò jaczich më kôrbilë na ùczbach. 

8. Na kùńc zajãców i  pòdrëchòwanié infòrmacjów 
ò pòstacach z  kaszëbsczi mitologie szkólny mòże 
z  ùczniama wësłëchac, a  tej pòspiewac spiéwkã 
z  ksążczi Aleksandrë i  Darka Majkòwsczich Ùcz sã 
jãzëka z  kaszëbsczima nótama, chtërna je prawie 
pòswiãconô kaszëbsczim pòstacóm z  legendów. Do 
wëdôwiznë je dołączonô plata z nagraniama wszët-
czich tekstów. 

Kôrtë prôcë w scenarnikù òstałë wëkònóné przez aùtorkã w pro-
gramie canva.

Nalezë naje miona 

Dodôwk 1

PÒŁĄCZË ÒBRÔZK Z PÒSTACĄ Z KASZËBSCZI MITOLOGIE

 

JABLÓN          BÒRÓWC        KLABATERNIK 
JIGRZAN       KRÔSNIÃTA       RUGAN

Kôrta robòtë
Dodôwk 2 

Klasa IV – VI spòdleczny szKòłë

Dorota Bach Klasa IV – VI spòdleczny szkòłë
(1 ùczbòwô gòdzëna)

Aktiwnô prôca z tekstã – kaszëbsczé tuńce

Céle ùczbë:
•	 pòznanié wiérztë L. Sorn „Kaszëbsczi tuńc”,
•	 rozwijanié ùmiejãtnoscë słëchaniô i czëtaniô tekstu 

ze zrozmienim,
•	 naùczanié przez zabawã,
•	 rozwijanié ùmiejãtnoscë pisaniô w  kaszëbsczim 

jãzëkù,
•	 ùtrwalenié znajomòscë ôrtów mòwë,
•	 ùtrwalenié znajomòscë kaszëbsczich tuńców 

w teòrii;

Pòdrobné céle:
Ùczéń:
•	 rozmieje czëtac ze zrozmienim,
•	 rozmieje nalezc wiadła w teksce,
•	 twòrzi zdania i je zapisywô,
•	 znaje ôrtë kaszëbsczich tuńców,
•	 znaje ôrtë mòwë;

Metodë robòtë
kôrbiónka, robòta z tekstã, głosné czëtanié, wëkòrzëstanié 
rëchòwi aktiwnotë, diktando pamiãcowé, twòrzenié zda-
niów z wërazowi rozsëpónczi 

Fòrmë robòtë
indiwidualnô, w karnie, w pôrach

Didakticzné materiałë:
wiérztã w dwùch egzemplarzach: jeden w całoscë (jed-
na sztrofka na jedny farwny kôrtcë) i  drëdżi pòcãti na 
pòjedinczé słowa, arkùsz papioru abò tôfla, flamastrë, 
zachë do przërëchtowaniô turu przeszkòdów, kómpùter 
z przëstãpã do internetu i rzutnik abò mùltimedialnô tôfla, 
plansze z òbrôzkama rëchù (np. żaba – skakac jak żaba), 
kôrtczi z nôdpisã czASNiK i JiSTNiK

Bibliografiô:
https://leikuradlaera.is/en/ - PLAY LeARN MORe
Lucyna Sorn, „Kaszëbsczi tuńc”, [w:] Dzeckã Bëc, 
wejrowò 2021.

cyg ùczbë

1. Szkólny witô sã z  ùczniama i  włącziwô jima filmik 
z  przëkładowima kaszëbsczima tuńcama w  ser-
wisu YouTube. Mòżna wëzwëskac filmiczi karna 
Krëbanë abò jinégò, jaczé dzejô w  naszim òkòlim. 
Pò òbezdrzenim nagraniów szkólny kôrbi ò tuńcach 
z  ùczniama – co widzelë, jaczé tuńce znają, jak sã 
jima widzą kaszëbsczé tuńce, jaczé figùrë abò kro-
czi rozpòznôwają, czë bë chcelë tańcowac czedës 
w taczim karnie.

2. Szkólny rôczi szkòlôków do wësłëchaniô wiérz-
të, jaką głosno przeczëtô, a  zadanim ùczniów je 
zapamiãtanié pòzwów kaszëbsczich tuńców. Pò 
przeczëtanim wiérztë szkòłownicë wëmieniwają 
pòzwë tuńców zapamiãtóné òb czas słëchaniô.

lucyna sorn 
Kaszëbsczi tuńc

Pòjmë dzys w kaszëbsczi tuńc,
Niech zabawów nie mdze kùńc.
cynda, cynda pòdôj rãkã,

w dzëkù skakac to mdze mãka.
Pink, pink w szewcu bëlno pùkac,
A w kòwôlu równo stukac.

Pëszno krãcëc sã w marëszce,
w pôrach tańcowac kùreszce.
w kòsédrze nogama sec,
A w wôłtokù wałë niesc.

w kòrkach kùflarza pòkazac,
w naszi nënce smiéch zabawa.
Na Kaszëbach sã tańcëje,
Lëdzóm mòcë nie felëje.

3. Szkólny przërëchtowôł na ùczbã wiérztã w  dwùch 
egzemplarzach. Jeden je w całosce (tj. jedna sztrof-
ka na jedny farwny kôrtcë), a  drëdżi je pòcãti na 
pòjedinczé słowa. Szkólny twòrzi tur przeszkòdów 
z wëkòrzëstanim spòrtowëch sprzãtów abò tegò, co 
je dostãpné w salë.
Bôczënk: Ùczbã mòżna téż przeprowadzëc bùten. 
Ùczniowie ùstôwiają sã za régą i  pierszi szkòlôk 
bierze z pùdełka kôrtkã z jednym słowã (w pùdełkù 
je tekst wiérztë pòcãti na wërazë – òdj. 1). Nót je 
szkòłownikóm przëbaczëc, żebë dobrze zapamiãtelë 
to słowò. Ùczéń z wëcygnioną kôrtką pòkònëje tur 
przeszkòdów za pòmòcą ùgôdónégò rëchù (òdj. 2) 
np. tanecznym krokã. Pò pòkònanim pòłowë turu 
natrôfiô na rozłożoné kôrtczi ze sztrofkama wiérztë 
(kòżdô sztrofka wiérztë je wëdrëkòwónô na òsóbny 
kôrtce w wiôldżim pòwiãkszenim – òdj. 3). Na nëch 
kôrtkach szukô tegò samégò słowa, jaczé wëcygnął 
z  pùdełka, a  jak naléze, przëkriwô je swòją kôrtką. 
Pòtemù pòkònëje pòstãpny dzél turu przeszkòdów 
jinszim rëchã (òdj. 4), np. skôcze jak żaba. Na kùńcu 
turu je tôfla (abò wiôldżi arkùsz papioru), na jaczi 
ùczéń flamastrã zapisëje zapamiãtóné słowò (to samò 
słowò, co na pòczątkù wëbrôł z pùdełka – òdj. 5). Jin-
szim rëchã wrôcô na pòczątk turu przeszkòdów (òdj. 
6). czwiczenié z aktiwną zabawą trwô tak długò, jaż 
wszësczé słowa z pùdełka òstóną wëbróné i wpaso-
wóné w kôrtczi ze sztrofkama. 

4. Szkòłownicë dobiérają sã w  pôrë (mògą téż prôco-
wac w karnach abò robic indiwidualno) i wzérającë na 
słowa zapisóné na tôflë (abò arkùszu papioru) mają 
starã ùtwòrzëc z nich jak nôwiãcy zdaniów i zapisac 
w zesziwkù.

5. w pòstãpnym czwiczenim wëkòrzëstëjemë jesz 
rôz tur przeszkòdów. Ùczéń wëbiérô jednã kôrtkã 
z  pùdełka (szkólny z  pòcãti wiérztë do pùdełka 
wkłôdô leno słowa, jaczé są czasnikama i  jistnika-
ma). zadanim ùczniów je pòkònac tur przeszkòdów 
i pòłożëc swòje wëbróné słowò na pasowny kôrtce 
z nôdpisã czASNiK abò JiSTNiK.

6. zadanim ùczniów je zapisanié w  zesziwkach 
z pamiãcë abò z kôrtczi JiSTNiK wszësczich słowów, 
jaczé òznôczają pòzwë kaszëbsczich tuńców.

7. Na kùńc ùczbë ùczniowie wzérają jesz rôz na wiérztã 
i  w  pôrach próbùją wëmëslëc, jak mòżna pòkazac 
kòżdą sztrofkã z wëkòrzëstanim rëchù. Jedna òsoba 
z pôrë czëtô na głos wiérztã, a drëgô pòkazywô. Resz-
ta szkòlôków pòwtôrzô głosno tekst i  pòkazywóné 
rëchë.

8. Na pòstãpną ùczbã mòżna rôczëc instruktora kaszëb-
sczich tuńców, bë ùczniowie pòznelë kroczi naszich 
tuńców abò téż mòżna przërôczëc ùczniów na ta-

neczné warkòwnie w dodomù kùlturë 
w òkòlim. 

Dorota Bach
absolwentka kaszëbsczi et-
nofilologii, wiceprzédnik Klubù 
Młodëch Kaszëbów „cassu-
bia” przë parce Kaszëbskò-
Pòmòrsczégò zrzeszeniô w Ba-
ninie i  szkólnô kaszëbsczégò 
jãzëka w  Spòdleczny Szkòle 
w Mòstach.

1

4

2

5

3

6

Kaszëbsczi jãzëk Ùkrajińsczi jãzëk Transkripcjo *

Pòznajemë dzysô na ùczbie Kaszëbë. Сьогодні на уроці ми знайомимося з 
Кашубією.

sjo’hodni na u’roci my zna’jomymosja z 
ka’szubijeju

To je znónô kaszëbskô legenda. Це відома кашубська легенда. ce wi’doma ka’szubśka le’henda

To są pòstace z naszi mitologii. Це персонажі з нашої міфології. ce perso’nażi z ‘naszoji mifo’logiji

Dzysdniowi Kaszëbi to òtrokòwie 
dôwnëch Pòmòrzanów.

Сьогоднішні Кашуби є нащадками 
колишніх Поморян.

sjo’hodniszni ka’szuby je nasz’czadkamy 
ko’lysznih pomor’jan

Historiczną stolëcą Kaszëb je Gduńsk. Гданськ – історична столиця Кашубії. gdansk isto’ryczna stolyc’ja ka’szubiji

w naszi historii më mielë kaszëbskò-
pòmòrsczich ksążąt.

У нашій історії були кашубсько-
поморські князі.

u ‘naszij i’storiji bu’ly ka’szubsko-
po’morski knja’zi

Nasza fana je czôrno-żôłtô. Наш прапор чорно-жовтий. nasz ‘prapor ‘czorno ‘żowtyj

w naszim herbie je czôrny grif na złotim 
spòdlim.

У нашому гербі є чорний гриф на 
золотому тлі.

u ‘naszomu ‘herbi je ‘czornyj gryf na 
zolo’tomu tli

Kaszëbsczi jãzëk to òddzélny 
słowiańsczi jãzëk.

Кашубська мова є окремою 
слов’янською мовою.

ka’szubśka ‘mowa je ok’remoju 
slow’janśkoju ‘mowoju

Nôwôżniészą pòwiescą je „Żëcé 
i przigòdë Remùsa” Aleksandra 

Majkòwsczégò.

Найважливішим романом є „Життя 
і пригоди Рема” Олександра 

Майковського.

najważly’wiszym ro’manom je 
żytt’ja i pry’hody ‘rema olek’sandra 

maj’kowśkoho
Nôbarżi znóną spiéwką są „Kaszëbsczé 

nótë”.
Найвідоміша пісня — «Кашубські 

ноти». najwi’domisza ‘pisnja ka’szubśki ‘noty

Kaszëbi znają wiele tuńców, na przikłôd 
szewca czë kòwôla.

Кашуби знають багато танців, 
наприклад шевця чи коваля.

ka’szuby ‘znajut ba’hato ‘tanciw 
na’pryklad szewc’ja czy kowal’ja

Nôbarżi pòkazowim tuńcã je kòséder. Найвидовишніший танець — коседер. najwy’dowyszniszyj ‘tanec ko’seder

Kaszëbë rozcygają sã òd Bôłtu pò 
Tëchòlsczé Bòrë.

Кашубія простягається від 
Балтійського моря до Бори 

Тухольського.
ka’szubija prostja’hajetsja wid 

bal’tijśkoho ‘morja do ‘bory tu’holśkoho

Mómë wiele jezór, rzéków, lasów i 
wëżawów – kaszëbsczi krôjmalënk je 

baro ùrozmajicony.

У нас багато озер, річок, лісів і 
пагорбів — кашубський ландшафт 

дуже різноманітний.

u nas ba’hato o’zer ri’czok li’siw i 
pahor’biw ka’szubskyj land’szaft ‘duże 

riznoma’nitnyj
Do charakteristicznëch zwëków nôleżi 

zażiwanié tobaczi.
Однією з найхарактерніших звичок є 

нюхальний табак.
odni’jeju z najharak’terniszyh ‘zwyczok 

je nju’halnyj ta’bak
Kaszëbskô kùltura je bòkadnô w cekawé 

zwëczi.
Кашубська культура дуже багата на 

цікаві звичаї.
ka’szubśka kul’tura ‘duże ba’hata na 

ci’kawi ‘zwyczaji
Je tu wiele zabëtków i wôżnëch môlów, 
taczich jak mùzea, dwòrë, kòscołë i 

marijné sanktuaria.

Є багато пам’яток і важливих місць, 
таких як музеї, особняки, церкви та 

святині Марії.

je ba’hato ‘pamjatok i waż’lywyh misć 
‘takyh jak ‘muzeji osob’njaky, ‘cerkwy ta 

swja’tyni ‘mariji

* Je to ùproszczonô wersjô, jaką mòżna wëzwëskac z ùczniama w szkòle. Apòstrofë òznacziwają akcent, jaczi pôdô w sylabie pò 
apòstrofie. Ùkrajińskô lëtra ь òznacziwô zmiãkczenié lëtrë, pò jaczi stoji ь.

Aleksandra Dzãcelskô-Jasnoch
Anna Biruk

Kąsk ò Kaszëbach dlô naszich drëchów

z NOWIMA DRëChAMA

Aleksandra Dzãcelskô-Jasnoch 
szkólnô kaszëbsczégò i anielsczégò jãzëka w czersczich szkòłach. wespółrobi w redakcji cządnika „Pomera-
nia”. Nôleżniczka Kaszëbskò-Pòmòrsczégò zrzeszeniô.
Anna Biruk
psychòlog, pòchòdzy z Ùkrajinë.

WIéRzTA

Wérónika Mierzwińskô

Na pieglëszczu

Szëmi Bôłt, mòdri, głãbòczi.
wałë cësną sã pòd nodżi.
Dzes tam dalek płëną bôtë.
Trzeszczą czirczi rozmajité.

Na pieglëszczu je fùl lëdzy,
Kòżdi na rãcznikù sedzy.
Na słunkù sã wëgrzéwają,
z wiodra chãtno kòrzëstają.

chto tam brzegã mòrza nëkô?
Na swòjich drëchów nie czekô.
Żółté kółkò mô òblokłé,
zarô bãdze cawny mòkri.

Kò to je nasz Aczipaka!
Przë kòle òstawił jakã.
Terô jidze sã zamòczëc,

Do wòdë na mòment wskòczëc.

Wérónika Mierzwińskô  
sztudérka kaszëbsczi etnofilogii, w  przińdnoce 
widzy sã jakno szkólnô rodny mòwë.

Gréta Walasek 
sztudérka kaszëbsczi etnofilologii. zajimô sã ma-
lënkama do kaszëbsczich ksążków i cządników.

Mal. Gréta walasek


